
 
R E P U B L I K A  E  S H Q I P Ë R I S Ë 

B A N K A   E  S H Q I P Ë R I S Ë 
KËSHILLI   MBIKËQYRËS 

 
V E N D I M 

 
Nr.  32, datë 03.05.2006  

 

PËR MIRATIMIN E RREGULLORES 

“PËR PËRDORIMIN E TEKNOLOGJISË SË INFORMACIONIT DHE TË 
KOMUNIKIMIT NË SUBJEKTET E LICENCUARA NGA BANKA E 

SHQIPËRISË” 
  

 
Këshilli Mbikëqyrës i Bankës së Shqipërisë, pasi shqyrtoi  propozimin e 
Departamentit të Mbikëqyrjes, në bazë të nenit 12, shkronja “a” dhe të nenit 43, 
shkronja “c” të ligjit nr. 8269, datë 23.12.1997 “Për Bankën e Shqipërisë”,   
 
 

V e n d o s i : 
 
1. Të miratojë rregulloren “Për përdorimin e teknologjisë së informacionit dhe të 

komunikimit në subjektet e licencuara nga Banka e Shqipërisë”, sipas tekstit 
bashkëlidhur këtij vendimi. 

 
2. Ngarkohet Departamenti i Mbikëqyrjes në Bankën e Shqipërisë, për zbatimin 

e këtij vendimi. 
 
3. Ngarkohet Departamenti i Marrëdhënieve me Jashtë, Integrimit Europian dhe 

Komunikimit, për publikimin e kësaj rregulloreje në Buletinin Zyrtar të Bankës 
së Shqipërisë. 

 
4. Ky vendim hyn në fuqi menjehere. 
 
 
            SEKRETARI          KRYETARI 
 
 
 Ylli MEMISHA                             Ardian FULLANI 

RREGULLORE 

 
 “PËR PËRDORIMIN E TEKNOLOGJISË SË INFORMACIONIT  
DHE TË KOMUNIKIMIT NË SUBJEKTET E LIÇENCUARA NGA  

BANKA E SHQIPËRISË” 
 
 
 

Neni 1 
Baza ligjore 

 
Kjo rregullore nxirret në zbatim të ligjit nr.8269 datë 23.12.1997 “Për Bankën e 
Shqipërisë” dhe të ligjit nr.8365 datë 02.07.1998 “Për bankat në Republikën e 
Shqipërisë”. 
 
 

Neni 2 
Qëllimi 

 
(1) Kjo rregullore ka për qëllim përcaktimin e kritereve dhe të kushteve që duhet 
të plotësojnë subjektet e kësaj rregulloreje për organizimin dhe për funksionimin 
e sistemeve të tyre të teknologjisë së informacionit dhe të komunikimit (më 
poshtë, TIK). 
 
(2) Përcaktimi i këtyre kritereve dhe kushteve për organizimin dhe në 
funksionimin e sistemeve të TIK, si edhe zbatimi i tyre, synon uljen e rrezikut 
operacional që mund të shkaktohet nga keqpërdorimi i sistemeve të TIK si edhe 
të ruajë besueshmërinë e këtyre sistemeve në mbështetjen e veprimtarisë së 
subjekteve.    
 
 

Neni 3 
Subjektet 

 
(1) Subjekte të kësaj rregulloreje (më poshtë, subjekti) janë: 

 
a. bankat dhe degët e bankave të huaja që ushtrojnë veprimtari bankare në 

Republikën e Shqipërisë, me përjashtim të Bankës së Shqipërisë; 
b. institucionet financiare jobanka dhe Unionet e shoqërive të kursim-kreditit; 

 
(2) Pavarësisht nga paragrafi (1) i këtij neni, Banka e Shqipërisë verifikon 
zbatimin e kërkesave të kësaj rregulloreje, edhe tek subjektet e tjera të 
liçençuara prej saj, në mënyrë të arsyeshme dhe në varësi të madhësisë dhe të 
kompleksitetit të veprimtarisë dhe të sistemeve të tyre të TIK. 
 

 
     Neni 4  

Planifikimi dhe organizimi i procedurave 
 
(1) Subjekti përcakton objektiva, strategji dhe kërkesa të sigurisë për 
veprimtarinë e sistemeve të tij të TIK. Për secilin proces, subjekti miraton nga 
Këshilli Drejtues, ose një strukturë e autorizuar prej tij, procedura për 
administrimin, për operimin, për ruajtjen e sistemeve, për mbrojtjen e të dhënave 
si edhe për nxjerrjen jashtë përdorimit te tyre.      
 
(2) Në rast se subjekti siguron të gjithë ose një pjesë të veprimtarisë (ose të 
sistemeve) së tij të TIK nga ofrues të jashtëm të shërbimit, atëherë subjekti 
realizon dhe miraton procedura dhe udhëzime, të cilat sigurojnë përputhshmërinë 
me kërkesat e kësaj rregulloreje për siguri dhe për mirëfunksionim të këtyre 
sistemeve.   
 
(3) Subjekti cakton një punonjës të brendshëm të specializuar në fushën e 
teknologjisë së informacionit, si përgjegjës për aspekte të ndryshme të 
veprimtarise së TIK.  
 
 

Neni 5  
Analiza e rrezikut 

  
(1) Subjekti vendos kritere për rrezikun e lejueshëm në lidhje me përdorimin e 
sistemeve të tij të TIK, përcakton hallkat përgjegjëse për zbatimin dhe për 
monitorimin e tyre, si edhe kryen periodikisht analizën e këtij rreziku. 
 
(2) Të paktën një herë në vit ose në çdo rast ndryshimesh të rëndësishme të 
kërkesave të sigurisë së TIK, subjekti kryen analiza të rrezikut për të siguruar që 
ky rrezik është mbajtur brenda kufijve të pranueshëm lidhur me veprimtarinë e 
subjektit. Rezultatet e analizës së rrezikut dokumentohen. 
 
 

Neni 6 
Vendosja e objektivave cilësorë 

 
(1) Për secilin aspekt të veprimtarisë së tij të TIK, subjekti vendos objektiva 
cilësorë, të cilët do të jenë në përputhje me objektivat e tjerë të tij. Këto objektiva 
shprehin pritshmëritë e subjektit për cilësinë e produkteve dhe të shërbimeve që 
rrjedhin ose që mundësohen prej sistemeve të tij të TIK. Subjekti realizon 
rishikime periodike të përputhshmërisë dhe të plotësimit të këtyre objektivave 
dhe dokumenton rezultatin e tyre.   
 
(2) Ne zbatim te paragrafit (1) te ketij neni, objektivat për cilësinë e produkteve 
dhe të shërbimeve që rrjedhin ose që mundësohen prej sistemeve të TIK qe 
perdor subjekti, duhet që minimalisht të përfshijnë kërkesat për sigurinë e 
informacionit që vendoset në sistemet e TIK, për besueshmërinë e të dhënave si 
edhe gjenerimin e tyre në kohën e duhur dhe në mënyrë të saktë.   

Neni 7 

Mirëmbajtja dhe siguria në përdorimin e sistemeve të TIK 
 
(1) Subjekti merr masa për të siguruar që sistemet e tij të TIK mirëmbahen dhe 
administrohen në një mënyrë e cila siguron operim të qëndrueshëm dhe të 
parashikuar (të mirënjohur).    
 
(2) Në zbatim të paragrafit (1) të këtij neni, subjekti miraton dhe zbaton 
procedura për të siguruar mirëpërdorimin e sistemeve të tij të TIK dhe mbrojtjen 
nga shkatërrimi. Këto procedura duhet të përmbajnë përcaktime konkrete dhe të 
verifikueshme. 
 
(3) Procedurat për mirëpërdorimin e sistemeve përfshijnë kërkesa për mbrojtjen 
e pajisjeve, të sistemeve dhe të të dhënave të rëndësishme kundër dëmtimit, 
keqpërdorimit, keqfunksionimeve logjike të programeve  dhe përdorimit të 
paautorizuar. Këto kërkesa duhet t’i referohen dhe t’i përshtaten praktikave më të 
mira të fushës përkatëse.  
 
(4) Procedurat per mbrojtjen e të dhënave prej shkatërrimit, përfshijnë kërkesa 
për ruajtjen periodike dhe të detyrueshme të tyre në instrumente dhe/ose në 
sisteme dhe/ose në mjedise të teknologjisë së informacionit, të cilat janë të 
ndryshme nga ato që përdoren për të mbështetur veprimtarinë e drejtpërdrejtë 
dhe të përditshme të subjektit.  
 
(5) Procedurat e mësipërme përfshijnë gjithashtu udhëzues për caktimin, për 
ndryshimin, për zhvendosjen dhe për kontrollin e autorizimit për të përdorur 
sistemet e TIK.  
 
 

Neni 8 
Zhvillimi dhe prokurimi i sistemeve të TIK 

 
(1) Subjekti miraton akte të brendshme për mënyrën se si realizon zhvillimet, 
ndryshimet dhe provat në sistemet e tij të TIK. Sistemet e TIK vendosen në 
operim normal, vetëm pasi punonjësi i specializuar që realizon verifikimin e 
zbatueshmërisë së procedurave dhe të mirëfunksionimit të sistemeve (oficeri i 
sigurisë), të japë miratimin e tij të dokumentuar. 
 
 

Neni 9 
Trajtimi i shmangieve (i keqfunksionimeve) dhe i ndryshimeve 

 
(1) Subjekti miraton procedura për trajtimin e shmangieve dhe të ndryshimeve në 
sistemet e tij të TIK, dhe siguron përputhshmërinë me kërkesat e tyre. Veprimet e 
kryera në funksion të këtyre procedurave, dokumentohen dhe ruhen. 
 
(2) Procedurat për trajtimin e shmangieve përfshijnë trajtimin e çdo 
keqfunksionimi që shfaqet nga operimi i sistemeve të TIK. Objekti i këtyre 
procedurave, është rivendosja e kushteve normale për funksionimin e sistemeve 

të TIK. Procesi i trajtimit te shmangieve realizon identifikimin e shkakut të tyre, 
parandalimin e përsëritjeve si edhe sigurimin e trajtimit te përshtatshëm dhe 
transparent të tyre. Shmangiet dhe masat e marra për trajtimin e tyre, 
dokumentohen. Procedurat për trajtimin e shmangieve përmbajnë edhe 
udhëzime për përshkallëzimin e veprimeve sipas llojit të shmangies dhe të 
hallkës përgjegjëse. 
 
(3) Procedurat për trajtimin e ndryshimit përcaktojnë kritere për trajtimin e çdo 
ndryshimi, i cili ndikon në sistemet e gjenerimit të të dhënave. Këto procedura 
kerkojnë trajtim të përshtatshëm dhe transparent, si edhe dokumentim të këtyre 
ndryshimeve. Subjekti do të sigurojë që procedurat për trajtimin e ndryshimit, 
mundësojnë një operim të qëndrueshëm dhe të parashikueshëm të sistemeve të 
tij të TIK. 
 
 

Neni 10  
Vazhdimësia e operimit të sistemeve të TIK 

 
(1) Subjekti  miraton një plan të vazhdimësisë së operimit të sistemeve të tij të 
TIK. Në kuadër të këtij plani, zhvillohen procedura në të cilat përcaktohen 
rreziqet e mundshme si edhe mënyra e veprimit, rolet dhe përgjegjësitë e 
personave dhe të strukturave të caktuara të tij. Në lidhje me analizën e rrezikut 
sipas nenit 5 të kësaj rregulloreje, subjekti identifikon sistemet e tij të TIK sipas 
shkallës së rëndësisë, të cilët duhet të përfshihen në planin e vazhdimësisë. 

 
(2) Paraprakisht, në planin e vazhdimësisë, subjekti:  

a. identifikon dhe vlerëson elementë të veçantë të sistemeve të TIK që mund 
të dështojnë dhe parashikon një përgjigje (reagim) të përshtatshëm; 

b. përcakton kritere për aktivizimin e zgjidhjeve mbështetëse (back-up); 
c. përcakton procedura të rekuperimit; 
d. përcakton udhëzime për mënyrën e informimit të drejtuesve, të 

punonjësve, dhe sipas rastit, të klientëve dhe të ofruesve të shërbimeve;   
 

(3) Subjekti merr masa që trainimi i personelit përkatës, ushtrimi dhe provat e 
zgjidhjeve back-up, të realizohen në një shkallë të mjaftueshme për të krijuar 
besimin që këto zgjidhje veprojnë në një mënyrë të kënaqshme. Provat 
dokumentohen në mënyrë të tillë, që mënyra e zbatimit dhe rezultatet e tyre të 
vlerësohen në të ardhmen, sipas nevojave dhe politikave të brendshme të 
subjektit.  
 
 

Neni 11  
Përgatitja për ndërprerjen e operacioneve si rezultat i ngjarjeve të 

jashtëzakonshme 
 
(1) Subjekti miraton në mënyrë të dokumentuar një plan rekuperimi në rastin e 
ndodhjeve te ngjarjeve të jashtezakonshme, si rezultat i te cilave, ne menyre te 

paparashikur dhe te forcuar, operacionet e TIK nuk mund të vazhdojnë 
mbështetur në burimet që përdoren normalisht.   
 
(2) Plani i rekuperimit në rast ngjarjesh të jashtëzakonshme, përfshin minimalisht:  

 
a. një përmbledhje të sistemeve të TIK, që duhet të rekuperohen; 
b. një përshkrim të planit të rekuperimit dhe të masave që ai përmban; 
c. kritere të përcaktuara qartë, për aktivizimin e planit të rekuperimit; 
d. procedurat, të cilat përcaktojnë veprimet e nevojshme për të rivendosur në 

punë sistemet e TIK;  
f. një përshkrim të përgjithshëm të përgjegjësive dhe të procedurave pas 

aktivizimit të planit të rekuperimit;  
g. udhëzime për informimin e punonjësve të prekur nga ngjarja e 

jashtëzakonshme, si edhe, sipas rastit dhe nevojës, për ofruesit e 
shërbimit, për klientët, për autoritetet publike dhe për median. 

 
(3) Subjekti kryen të paktën një herë në vit, trainime, ushtrime dhe prova në një 
shkallë të tillë që të krijojë besimin që plani i rekuperimit në rast ngjarjesh të 
jashtëzakonshme vepron siç parashikohet. Rezultatet dokumentohen në mënyrë 
të tillë, që të vlerësohen në të ardhmen, sipas nevojave të subjektit.  
 
 

Neni 12  
Sigurimi i shërbimeve nga ofrues të jashtëm 

 
(1) Subjekti është përgjegjës për të siguruar që aktiviteti i tij i TIK kryhet në 
përputhje me të gjitha kërkesat e përcaktuara në këtë rregullore, dhe të tjera që 
lidhen me këtë veprimtari. Kjo kërkesë zbatohet edhe aty ku i gjithë ose një pjesë 
e aktivitetit të TIK, sigurohet nga palë të tjera (ofrues i jashtëm i shërbimit). Në 
këtë rast, realizohet një marrëveshje me shkrim midis subjektit dhe ofruesit të 
jashtëm të shërbimit, përmes së cilës i jepet e drejta subjektit të inspektojë dhe të 
kontrollojë veprimtarinë e ofruesit të jashtëm të shërbimit të TIK, ashtu siç 
specifikohet në marrëveshje. Marrëveshja do të përmbajë përcaktime të qarta 
për trajtimin dhe për ruajtjen e informacionit të rezervuar (konfidencial).  
 
(2) Marrëveshja sipas paragrafit (1) të këtij neni, përmban përcaktimin që Banka 
e Shqipërisë ka të drejtë të njihet me informacionin që siguron subjekti nga 
ofruesi i jashtëm i shërbimit të TIK, dhe/ose me raportet e auditorit të jashtëm të 
ofruesit të jashtëm të shërbimit.  
 
(3) Subjekti, sipas kërkesave të tij ose nëpërmjet bashkëpunimit të formalizuar 
me palë të tjera, që nuk përfaqësojnë ofruesin e jashtëm të shërbimit të TIK, 
sigurohet që zotëron kompetencën e nevojshme për të administruar 
marrëveshjen e përcaktuar në paragrafin (1) të këtij neni.  

Neni 13 
Dokumentimi 

 
Subjekti mban dokumentacion te plote dhe te azhornuar të organizimit, të 
pajisjeve, të sistemeve dhe të faktorëve të tjerë të rëndësishëm që lidhen me 
veprimtarinë e tij të TIK. Një dokumentacion i tillë do të provojë se 
përputhshmëria me kërkesat e kësaj rregulloreje është e vazhdueshme.    

 
 

Neni 14 
Materiale plotësuese  

 
(1) Për të mbështetur analizën mbi zbatimin e kërkesave të kësaj rregulloreje, do 
të përdoren:  

1. pyetësori për vlerësimin e veprimtarisë së TIK; 
2. pyetësori për planin e rekuperimit në raste ngjarjesh te jashtëzakonshme.  

 
(2) Pyetësorët e përcaktuar në paragrafin (1) të këtij neni, i vihen në dispozicion 
subjekteve të kësaj rregulloreje nga Departamenti i Mbikëqyrjes së Bankës së 
Shqiperisë në prag të fillimit të inspektimit, dhe plotësohen prej subjekteve në 
mënyrën dhe në kohën e përcaktuar nga Departamenti i Mbikëqyrjes. Nëse 
kërkohet nga Departamenti i Mbikëqyrjes, përgjigjet e pyetësoreve mbështeten 
nga dokumentacioni përkatës vërtetues i subjektit. 

 
 

Neni 15 
Ruajtja e dokumentacionit 

 
Subjekti ruan dokumentacionin e prodhuar në përputhje me kërkesat e kësaj 
rregulloreje, sipas: 

a) kërkesave ligjore dhe rregullative të përgjithshme ose të veçanta, për 
trajtimin e dokumentacionit, ku institucioni është subjekt; 

b) nevojave ose kërkesave të tij të brendshme, për dokumentim; 
 
 

Neni 16 
Masat korrigjuese dhe penalitetet 

 
Për çdo shkelje të kërkesave të kësaj rregulloreje, zbatohen masat korrigjuese 
dhe penalitetet e parashikuara në nenin 44 të ligjit nr.8268 “Për bankat në 
Republikën e Shqipërisë” dhe aktet e Bankës së Shqipërisë të nxjerra në zbatim 
të tij. 

Neni 17 
     Hyrja ne fuqi 
 
(1)  Me miratimin e kësaj rregulloreje, kërkesat e saj përfaqësojnë kushte për 
procesin e liçencimit të subjekteve dhe janë pjesë e vlerësimit të përgjithshëm të 
subjektit nga Departamenti i Mbikëqyrjes së Bankës së Shqipërisë. 
 
(2)  Pas miratimit nga Këshilli Mbikëqyrës i Bankës së Shqipërisë, kërkesat e 
kësaj rregulloreje zbatohen menjëherë nga subjekti i cili paraqet një kërkesë për 
t’u liçencuar për herë të parë. 
 
(3) Në rastin e subjekteve ekzistuese, kërkesat e kësaj rregulloreje duhet të 
plotësohen brenda datës 1 janar 2007.  
 
(4) Departamenti i Mbikëqyrjes së Bankës së Shqipërisë përgatit dhe miraton 
Manualin e Inspektimit të Sistemeve të Teknologjisë së Informacionit dhe të 
Komunikimit, brenda 90 ditëve nga miratimi i kësaj rregulloreje. 
 
(5) Kjo rregullore hyn në fuqi me miratimin e saj nga Këshilli Mbikëqyrës i Bankës 
së Shqipërisë. 
 
 
 
 
 

Kryetari i Këshillit Mbikëqyrës 
 
 

Ardian Fullani 
 
 
 
 
 
 
 
 
 
 
 
 
 
 
 


